
NAZIO ARTEKO-UNEA 

Gaurko gaztedi berria 
Donostiarrak an emen millaka txartel zabaldu dituzte izkuntz 

askoetan "irripar egizu arren" esaten dutenak. Nik ere, gazte be-
zela, gauza berdina esaten dizutet gure aurrekoei gaztehen gai-
ñean itzegiten entzuten baldin badiezute; irripar egizute arren". 

Orri ontan bertan azaltzen dan gaiak zerbait esateko okasioa 
ematen dit. Asko itzegiten eta idazten dute, gutzaz, gaurko gaz-
tediatzaz. Ze inpresio egiten ditan gutzaz gure aurrekoak itzegin 
eta idazten dutenean? Irriparra izan diteke erantzunik onena, 

Politikari dagokionez, beste gauz askoei dagokionez bezela, 
gaurko gazte batzuentzat gure aurrekoak errukarriak dira. In-
solentzi pixka batekin au galdetzen dute: bai al dakakite ze na-
haspilla ta ze saltsa utzi dezuten gure eskuetan? Nun dira zuen 
itz polittak, zuen ideia paregabekoak, zuen mundu konpontzeak? 

Beste batzuek gaurko munduaren konplikazioa ikusirik, eko-
nomiaren, politikaren, jakintzaren, gizartearen konplikazioa na-
baiturik au galdetzen, dute: zuek, zuen ideiekin nola sartuko ze-
rate ba gaurko goraberak apaitu ta konpontzera? Sozialismoa, 
demokrazia, errepublika, monarkia, kapitalismoa, komunismoa... 
zer eta zertarako gaurko munduan? Oiek gaurko errealidadearen 
atzetik dijoaz arrastaka, dijoaz edo... joan nai dute. Lengo gi-
zaldian berriz aldrebes, ideiak errealidadearen aurretik. Lenago 
bai erreza idealista ta romantikoa izatea, gaur berriz realismo go-
gorrenak agintzen du ta gaztediak idealismoa maite baldin badu 
(zaharrak ori esaten dute beinepeiñ) zer egin? 

Galdera oiei kristautasuna erantzun bat izan diteke baiñan or 
dago Eleiza askotan eta askoentzat eragozpenik aundiena bezela 
benetako kristautasun batentzat. 

Arroak gerala, aurrekoak egin dutena ez degula aitortu nai, 
baliteke. Konprensiorik ez degula, baliteke, baiñan ez ote luteke 
aurrekoak geiago bear? 

An emen bildu dituzten iritziak idatzi ditut. Astakeri bat bai-
ñan geiago idatzi izatea, baliteke; izan bedi nere gaztetasuna 
barkazioarako motibua. Era guztietara obea da pentsatzen dana 
esatea ez esatea baiño. Onela, esandakoak ezer balio ez baldin 
badute alzeak emango ditu bestela berriz bateren batek jasoko 
ditu. 

